
    Doğma Vətənimiz Azərbaycan... Tarixin
keşməkeşli yollarından keçmisən, əzizlərini
səndən qoparmaq, münbit torpaqlarını, zəngin
təbii sərvətlərini talamaq istəyiblər. Dəfələrlə
yadelli qəsbkarların təcavüzünə məruz qal-
mısan. Müdrik xalqın əsrlər, minilliklərboyu
öz azadlığı və müstəqilliyi uğrunda mübarizə
aparıb. Gözləri dönmüş qəsbkarlar çox vaxt
öz istəklərini yarımçıq da olsa, həyata keçirə
biliblər. Lakin onlar bir mühüm məqamı unu-
dublar həmişə: sənin nəfəs verdiyin, böyük
xalqının böyütdüyü cəsur övladlarını. Onlar
ata-analarının nəsihətləri ilə böyüdülər, qədim
tariximizin hər bir səhifəsini təkrar-təkrar
oxudular, öyrəndilər. Ona görə ki, bu millətin
başına gətirilən bəlaları, zülmləri unutmasınlar.  

    Son 30 il diri ikən ölü kimi yaşadıq.
Çünki Qarabağımız – Vətənimizin bir hissəsi
düşmən əsarətində fəryad qoparırdı. Doğma
anasından ayrılmışdı, nə vaxtsa onu qayta-
racağımızı, bir-birimizə qovuşacağımızı göz-
ləyirdik. Bir milyondan çox soydaşımız isə
evlərinə qayıdacaqları günü gözləyirdi. Azər-
baycan bayrağı uzun illərdir, həsrət qalmışdı
torpağına. Buna görə də həmişə qəlbində bir
nisgillə, Qarabağ həsrəti ilə böyüyən bir
nəsil olduq. İndi torpaqlarımıza – Qarabağı-
mıza qovuşmanın sevincini, həyəcanını ya-
şayırıq. Sentyabrın 27-dən başlanan Vətən
müharibəsində mənfur düşmən məğlub oldu,

44 gün ərzində tariximizə qızıl hərflərlə ya-
zılan şanlı Qələbə qazandıq. 
    Şərəf dolu tariximizin baş qəhrəmanları
isə sözsüz ki, şəhidlərimizdir. Naxçıvan Vətən
uğrunda canlarından keçən öz igid oğullarını
yenə də böyük izdihamla qarşıladı. Şəhid
olan hərbi qulluqçularımız Əlizadə Fuad
Nazim oğlu Naxçıvan şəhərində, Nuruyev
Cavid Əşirəf oğlu Şərur şəhərindəki Şəhidlər
xiyabanında, Hacıyev Şükür Bayram oğlu
Babək rayonunun Babək şəhərində, Vəlizadə
İbrahim Malik oğlu Babək rayonunun Yarımca
kəndində son mənzilə yola salınıblar. Qəhrə-
man oğullarımızın dəfn mərasimlərində dövlət

və ictimaiyyət nümayəndələri, Ali Məclisin
deputatları, Əlahiddə Ümumqoşun Ordunun,
Səfərbərlik və Hərbi Xidmətə Çağırış üzrə
Dövlət Xidmətinin rəsmiləri, minlərlə sakin
iştirak etdi. Dəfn mərasimində hər kəs onların
igidliklərindən danışdı. Bildirdilər ki, Qələbə
xəbərini gətirən qəhrəmanlar bütün azərbay-
canlıların ürəyində daim yaşayacaq.
    Şəhidlərimizin ruhuna dualar oxundu,
yaylım atəşi açıldı, üçrəngli bayrağımız şə-
hidlərimizin doğmalarına əmanət edildi.
    Bizə qürur yaşadan belə mərd Vətən oğul-
larının ömür yolu hamımız üçün həyat mək-
təbidir. Onlar qəhrəmanlığı, şərəfli mücadi-
lələri ilə tariximizdə əbədi yaşayacaqlar.

- Güntac ŞAHMƏMMƏDLİ

Həqiqəti yazanlar...

    Əkinçiliyin inkişafı sahəsində həyata ke-
çirilən tədbirlər sırasında müasir yeni irri-
qasiya sistemlərinin qurulması mühüm əhə-
miyyət daşıyır. Hər il muxtar respublikada
bu istiqamətdə silsilə tədbirlər görülür, mü-
tərəqqi suvarma şəbəkələri tikilir, yeni torpaq
sahələri əkin dövriyyəsinə qatılır. Su təmi-
natının yaxşılaşdırılması kənd təsərrüfatının
inkişafı ilə yanaşı, torpaq ehtiyatlarının qo-
runmasına da şərait yaradır. Naxçıvan Muxtar
Respublikası Ali Məclisi Sədrinin 2020-ci
il 27 noyabr tarixli Sərəncamı ilə təsdiq
olunmuş “2021-2025-ci illərdə Naxçıvan
Muxtar Respublikasında kənd təsərrüfatı tə-
yinatlı torpaqların münbitliyinin artırılmasına
dair” Tədbirlər Planına uyğun olaraq bu sa-

hədə işlər davam etdirilir, yeni nasos stansi-
yaları tikilir.
    Noyabrın 28-də Naxçıvan Muxtar Res-
publikası Ali Məclisinin Sədri Vasif Talıbov
Araz çayında inşa olunacaq yeni nasos stan-
siyasının layihəsinə və əkin dövriyyəsinə
qatılacaq yeni əraziyə baxmışdır. 
    Məlumat verilmişdir ki, nasos stansiyası
2091 hektar torpaq sahəsini əkin dövriyyəsinə
qatacaq. Ərazidə 3 nasos qurulacaqdır ki,
onlardan biri ehtiyat üçün nəzərdə tutulmuşdur.
Nasoslar saniyədə 1500 litr suvarma gücünə
malikdir. Diametri 1000 millimetr olan bo-
rularla 5600 metr xətt çəkiləcəkdir. Boru
xəttindən sonra isə su beton kanallar vasitəsilə
sahələrə veriləcəkdir. Həmçinin nasos stan-

siyası vasitəsilə “Bərəkət Toxumçuluq” Məh-
dud Məsuliyyətli Cəmiyyətinin istifadəsində
olan əkin sahələrini də su ilə təmin etmək
mümkün olacaqdır. 
    Naxçıvan Muxtar Respublikası Ali
Məclisinin Sədri Vasif Talıbov demişdir ki,
muxtar respublikada yeni torpaq sahələrinin
əkin dövriyyəsinə qatılması davam etdirilir.
Hazırda Külüs kəndi ətrafında 400 hektar
torpaq sahəsi üçün qurulan nasos stansiyasına
10 kilometr məsafədən elektrik xətti çəkilir.
Bu ərazidə isə 2100 hektara yaxın sahə
əkin dövriyyəsinə əlavə olunacaqdır. Bu da
hər il ortalama 6 min tona yaxın məhsul is-
tehsalı deməkdir. Muxtar respublikada tor-
paqların münbitliyinin artırılması ilə bağlı

yeni Tədbirlər Planı təsdiq olunub. 2021-
2025-ci illərdə 8 min hektara yaxın torpaq
sahəsində şoranlaşma və çəmənləşməyə
qarşı, eləcə də digər meliorativ tədbirlər
aparılacaqdır. 
    Ali Məclisin Sədri muxtar respublikada
əhalinin hər il artdığını, ona görə də ərzaq
təminatı sahəsində, xüsusilə kənd təsərrüfa-
tında işlərin davam etdirilməsinin vacibliyini
vurğulamış, tikinti işlərinə başlanması, ərazinin
xəritəsinin hazırlanması və “Bərəkət Toxum-
çuluq” Məhdud Məsuliyyətli Cəmiyyətinin
istifadəsinə verilməsi ilə bağlı tapşırıqlar
vermişdir.

Naxçıvan Muxtar Respublikası
Ali Məclisinin mətbuat xidməti

Yeni torpaqlar əkin dövriyyəsinə qatılır

    Ümummilli liderimiz Heydər Əliyev de-
mişdir: “Azərbaycanın dövlət müstəqilliyi
bizim üçün ən əziz, ən qiymətli nailiyyətdir
və bu nailiyyəti – dövlət müstəqilliyimizi
biz daim qoruyub saxlayacağıq”. Azərbaycan
xalqının ölkə başçısı cənab İlham Əliyevin
və ordumuzun ətrafında sıx birləşərək ərazi
bütövlüyümüz uğrunda mübarizəsi müstə-
qilliyimizin əbədi və sarsılmaz olduğunu bir
daha təsdiq etdi. Vətən müharibəsində tarixi
qələbənin qazanılmasında mərd oğullarımızın
göstərdiyi şücaət müstəqilliyin xalqımız üçün

ən qiymətli nailiyyət olduğunu dünyaya nü-
mayiş etdirdi. Vətənpərvərliyin ən ali məqa-
mına çatan Naxçıvan oğulları da döyüşlərdə
əsl qəhrəmanlıq göstəriblər. 
    Noyabrın 30-da Naxçıvan Beynəlxalq
Hava Limanında şəhidlərimizin qarşılanma
mərasimi olmuşdur. 
    Naxçıvan Muxtar Respublikası Ali
Məclisinin Sədri Vasif Talıbov tədbirdə iştirak
etmişdir. 
    Dövlət və hökumət nümayəndələri, Türkiyə
Silahlı Qüvvələrinin Azərbaycan Respubli-

kasındakı hərbi attaşe aparatının Naxçıvan
Muxtar Respublikasındakı nümayəndəliyinin
zabiti və şəhidlərin ailə üzvləri tədbirdə
iştirak etmişlər.
    Şəhid olan hərbi qulluqçularımız Nuruyev
Cavid Əşirəf oğlunun, Hacıyev Şükür Bayram
oğlunun, Vəlizadə İbrahim Malik oğlunun
və Əlizadə Fuad Nazim oğlunun üçrəngli
bayrağımıza bükülmüş cənazələri hərbçilərin
müşayiəti ilə mərasim yerinə gətirildi. 
    Şəhidlərimizin xatirəsi bir dəqiqəlik sükutla
yad edildi.

    Ali Məclisin Sədri şəhidlərin xatirəsinə
ehtiramını bildirdi.
    Naxçıvan Əlahiddə Ümumqoşun Ordunun
əsgərləri tərəfindən yaylım atəşi açıldı.
    Sonra “Qurani-Kərim”dən ayələr oxundu,
şəhid cənazələrinin önündən keçildi.
    Şəhidlərin cənazələri doğulduqları şəhər
və kəndlərə yola salındı.
    Ali Məclisin Sədri şəhidlərin ailə üzvləri
ilə görüşərək onlara başsağlığı verdi.

Naxçıvan Muxtar Respublikası
Ali Məclisinin mətbuat xidməti

Vətən, millət yolunda canından keçənlər unudulmur

    Naxçıvan Dövlət Universitetinin
kollektivi “Muzey günləri” çərçi-
vəsində Naxçıvan Duz Muzeyində
olub. 
    Ziyarətçilərə məlumat verilib ki,
muzey Naxçıvan Muxtar Respub-

likası Ali Məclisi
Sədrinin 2017-ci
il 12 sentyabr ta-
rixli Sərəncamı-
na əsasən yara-
dılıb. Sərəncam-
da qeyd olunur
ki, Naxçıvanın

Nuh Peyğəmbərlə bağlılığı hələ qə-
dim dövrlərdən diqqəti cəlb edib.
Yunan alimi Klavdi Ptolomey bizim
eranın ikinci əsrində ilk dəfə olaraq
Naxçıvanı Nuh Peyğəmbərin məs-
kəni kimi xatırladıb, XVI əsrin gör-

kəmli ərəb alimi, coğrafiyaşünas
Əl-Şərifi tərəfindən Nuh Peyğəm-
bərin qəbrinin, hətta gəmisinin qa-
lıqlarının Naxçıvanda olması barədə
məlumatlar da verilib.
    Bildirilib ki, Naxçıvan Duzda-
ğının tarixi əhəmiyyəti nəzərə alı-
naraq bu ərazidə arxeoloji tədqiqatlar
aparılıb, müxtəlif dövrlərə aid daş
alətlərlə yanaşı, Eneolit və İlk Tunc
dövrlərinə aid keramika məmulatları
aşkar olunub və həmin ərazidə
Eneolit dövründən başlayaraq duz
mədənçiliyinin əsası qoyulub. Bu

isə 5 minillik Naxçıvan şəhər mə-
dəniyyətinin formalaşmasına güclü
təsir göstərib. Aparılan tədqiqatların
davamı olaraq “Uluslararası qay-
naqlarda Naxçıvan”, “Nuh Pey-
ğəmbər: Dünya tufanı və Naxçıvan”,
“Naxçıvan: ilk yaşayış və şəhər-
salma yeri kimi”, “Naxçıvan: ilkin
şəhər və Duzdağ” mövzularında
keçirilən beynəlxalq elmi simpozium
və konfranslarda Naxçıvanda Duz-
dağ mədəniyyəti bir daha elmi əsas-
larla təsdiqini tapıb, xarici mütə-
xəssislərin də iştirakı ilə Naxçıvan

Duzdağı haqqında elmi materiallar
hazırlanıb, kitablar nəşr olunub.
     Diqqətə çatdırılıb ki, muxtar res-
publika rəhbərinin siyasi uzaqgörən-
liyinin nəticəsi olaraq belə bir muzeyin
yaradılması Naxçıvanın nəinki Cənubi
Qafqazda, ümumilikdə, postsovet
məkanında nadir ünvanlardan birinə
çevrilməsində əhəmiyyətli rol oynayır.
Naxçıvan Duz Muzeyinin yaradılması
həm də Naxçıvanın təbliği baxımın-
dan önəmlidir. 
    Sonda universitetin Memarlıq və
mühəndislik fakültəsinin müəllimi
İsmayıl İsmayıllı duzdan hazırladığı
əl işini muzeyə hədiyyə edib.

Səadət ƏLİyeVA

Naxçıvan Dövlət Universitetinin kollektivi 
Naxçıvan Duz Muzeyində olub

    Naxçıvan Muxtar Respublikası
hələ blokadaya salınmamışdan   elek-
trik enerjisi əvvəllər ara-sıra, sonralar
isə tamamilə kəsildi.  Artıq  blokada
Naxçıvanının 1990-cı illərinin in-
sanlarının həyatında yaratdığı böyük
çətinliklər silsiləsində elektrik ener-
jisinin olmaması başlıca problem
kimi dayanırdı. Bununla naxçıvanlılar
XX əsrdə bir neçə əsr öncəyə qayı-
daraq  böyük çətinliklər girdabına
məruz qalmışdılar. Həyat elektrik
enerjisi olmadan təsəvvür edilmədiyi
bir dövrdə, təəssüf ki, bu, Naxçıvan
üçün həyat gerçəkliyi idi. İlk növbədə,
insanlar qaranlıqda yaşamalı olmuş-
dular. Elektrik enerjisinin olmaması
fabrik-zavodların, müəssisələrin fəa-
liyyətini iflic vəziyyətinə salmışdı.
Hər yerdə işlər dayanmışdı.Yüzlərlə
insan iş yerini itirmişdi. Televiziyalar,
radiolar susmuşdu. Çünki onları səs-
ləndirən elektrik enerjisi yox idi.
İnformasiya qıtlığı insanlara iqtisadi
blokadadan  daha ağır təsir
bağışlayırdı. Elektrik enerjisi
ilə yanaşı, təbii qazın da kə-
silməsi, hələ, üstəlik, dəmir
yolunun fəaliyyətinin dayan-
dırılması ilə naxçıvanlıların
əlləri qoyunlarında qalmışdı.
Bu diyarın çarəsiz sakinləri
nə edəcəklərini bilmirdilər.
Hansı tərəfə üz tuturdularsa,
böyük bir çətinliklə üzləşir-
dilər. Dəhşətli vəziyyət ondan ibarət
idi ki, bu çətinliklərin hələ ki, həlli
yolu yox idi. Naxçıvan hərtərəfli
blokadaya alınmışdı. Naxçıvanlılar
isə bu blokadanı yaşamağa məhkum
edilmişdilər.
    Taleyin bir qisməti də o idi ki,
belə ağır bir dövrü ulu öndərimiz də
biz naxçıvanlılarla birgə yaşamalı
olmuşdu. O da bizimlə birgə soyuq
evdə, çıraq işığında yaşayırdı.  Lakin
böyük şəxsiyyətin varlığı naxçıvan-
lılar üçün böyük təsəlli idi. Onlar
başa düşürdülər ki, Naxçıvan düyü-
nünü yalnız  böyük Heydər Əliyev
aça, Naxçıvana yeni həyatı O bəxş
edə bilərdi. Elə bu səbəbdən də  nax-
çıvanlılar ulu öndərin ətrafında sıx
birləşərək həmin ağır illərdə Onunla
birlikdə mübarizə apardılar. Ulu

 öndərin qonşu dövlətlərlə danışıqlar
aparması hesabına muxtar respubli-
kanın elektrik enerjisi təminatında
bir qədər müsbətə doğru dəyişiklik
olsa da, lakin bu, azlıq edirdi. Dəmir
yolunun blokadaya alınması nəticə-
sində ölkə paytaxtından neft, solyarka
kimi yanacaqların gəlməməsi elektrik
enerjisinə olan tələbatı gündən-günə
artırırdı. Çünki artıq elektrik enerji-
sindən evlərin qızdırılmasında da is-
tifadə olunurdu. 70 il Sovetlər Birliyi
dövründə diqqətdən kənarda qalan
elektrik təsərrüfatının vəziyyəti isə
olduqca acınacaqlı idi. Transformator
stansiyaları, elektrik xətləri insanların
həyatı üçün real təhlükə mənbəyi
idi. Elektrik enerjisinin zəif olması
bu xətləri bir qədər də sıradan çı-
xarmışdı. Hələ sonralar camaatın bu
zəifliyi aradan qaldırmaq üçün o za-
manlar “iki faza” üsulundan istifadə
etmələri isə naqilləri tam yararsız
vəziyyətə salmışdı. Həmin dövrlərdə

bu üsuldan istifadə edən neçə-neçə
insan ehtiyatsızlıq səbəbindən hə-
yatını itirdi. 
    Bir müddət sonra artıq muxtar
respublika sakinləri fasilələrlə ve-
rilən elektrik enerjisindən istifadəyə
alışmağa başlamışdılar. “İnsan zül-
mə tabedir” deyimi ilə artıq blokada
insanları da həyatlarını əvvəllər
2 saat yanıb 6-8 saat olmayan,
sonra 4 saatdan bir 2 saat, daha
sonralar isə 2 saatdan bir 2 saat
verilən işıq normasına uyğunlaş-
dırmışdılar, çünki başqa çarə yox
idi. Bu isə qonşu dövlətlərdən alı-
nan, Araz Su Elektrik Stansiyasında
istehsal olunan 10 meqavat, 1992-ci
ildə istifadəyə verilən Naxçıvan
Qaz-Turbin Elektrik Stansiyasında
istehsal edilən 60 meqavatlıq elek-

trik enerjisi  hesabına idi.
    Muxtar respublikada enerji re-
sursları var idi. Lakin blokadanın
yaratdığı çətinliklər həmin resurslara
çıxış imkanlarını məhdudlaşdırmışdı.
Bunun üçün öncə muxtar respubli-
kanın iqtisadi vəziyyəti dirçəldilməli
idi. Ulu öndərimizin Azərbaycanda
ikinci dəfə siyasi hakimiyyətə qa-
yıdışından sonra – 1993-1995-ci il-
lərdə Naxçıvanda müşahidə edilən
durğunluqdan sonra verdiyi qərarla
buna nail olundu. Belə ki, 1995-ci
ildə cənab Vasif Talıbov Naxçıvan

Muxtar Respublikası Ali
Məclisinin Sədri kimi fəa-
liyyətə başlayandan sonra
dirçəldilən muxtar respub-
likada artıq enerji resurs-
larına çıxmaq imkanları
da yarandı.

Beləliklə, 2006-cı
ildə 4,5 meqavat gücündə

Heydər Əliyev Su Anbarı üzərindəki
elektrik stansiyası, həmin ildə Babək
rayonunda 87 meqavat gücündə Nax-
çıvan Modul Elektrik Stansiyası,
2010-cu ildə Ordubad rayonunda 22
meqavat gücündə Biləv Su Elektrik
Stansiyası, 2014-cü ildə Şərur rayo-
nunda 20,5 meqavat gücündə “Ar-
paçay-1” Su Elektrik Stansiyası, hə-
min ildə 1,4 meqavat gücündə “Ar-
paçay-2” Su Elektrik Stansiyası,
2015-ci ildə Babək rayonunda 20
meqavat gücündə Naxçıvan Günəş
Elektrik Stansiyası, (2017-ci ildə
stansiyanın gücü daha 2 meqavat
artırılaraq 22 meqavata çatdırılmış-
dır), 2019-cu ilin fevral və 2020-ci
ilin iyul aylarında Kəngərli rayonunun
Qabıllı kəndində 2 və 3 meqavat
güclərində Günəş Elektrik stansiyaları

istifadəyə verilmişdir. Ordubad ra-
yonunda gücü 36 və 15,6 meqavat
gücündə olan Ordubad və Tivi Su
Elektrik stansiyalarının tikintisi da-
vam etdirilir. Çox qürurvericidir ki,
əgər 1995-ci ildə muxtar respublikada
1 elektrik enerjisi istehsal edən müəs-
sisə fəaliyyət göstərirdisə, hazırda
bu müəssisələrin sayı 10-a çatdırıl-
mışdır. Əgər 1995-ci ildə muxtar
respublikada 111 milyon 500 min
kilovat-saat elektrik enerjisi istehsal
olunmuşdursa, 2019-cu ildə 418 mil-
yon 385 min kilovat-saatdan çox
elektrik enerjisi istehsal olunmuşdur. 
    Göründüyü kimi, muxtar respub-
likanın iqtisadi gücü artdıqca  bir-
birinin ardınca yeni elektrik stansi-
yaları yaradılmaqla 1990-cı illərin
enerji qıtlığının üstündən xətt çəkilmiş,
hələ, üstəlik, muxtar respublikanın
uzaq gələcəyə hesablanmış enerji tə-
minatı yaradılmışdır. İndi bu  gözəl
diyarın şaqraq suları, bol günəşi,
sərin küləkləri həm də evlərimizin
gur işığı, insanların bərpa olunan
enerji təhlükəsizliyinin  təminatıdır.
    Muxtar respublikada enerji təh-
lükəsizliyi ilə bağlı həyata keçirilən

tədbirləri yüksək qiymətləndirən
ölkə başçısı cənab İlham Əliyev
demişdir: “Elektrik enerjisi ilə prob-
lem yoxdur. Hesab edirəm, gün gə-
ləcək ki, Naxçıvan bütün enerji tə-
ləbatını bərpa olunan enerji növləri
hesabına təmin edəcək”.
    Bəli, o gün gəlib çatıb. Enerji
təhlükəsizliyi ilə bağlı görülən təd-
birlərin nəticəsidir ki, bu gün muxtar
respublikada yaradılmış elektrik stan-
siyaları  enerjiyə olan daxili tələbatı
tam ödəməklə yanaşı, həm də elektrik
enerjisinin ixracına imkan yaratmış-
dır. Belə ki, 2019-cu ildə muxtar
respublika 34 milyon 188 min kilo-
vat-saat elektrik enerjisi ixrac et-
mişdir. 30 ilin əvvəlində çıraq işığına
möhtac qalan Naxçıvan bu gün bərpa
olunan enerji sahibidir, enerji ixra-
catçısıdır. Blokada şəraitində yaşayan
Naxçıvan Muxtar Respublikasında
nəinki elektrik təminatında, bütün
sahələrdə yüksək inkişafa nail olun-
muşdur. Deməli, hər hansı bir resurs
hər zaman  insanların təminatı  deyil.
Təbii ki, həmin  resurslar illərlə isti-
fadəsiz, əl dəyməmiş qalarsa, “yol”
gözləyərsə. Necə ki, 70 ildə də
muxtar respublikanın neçə-neçə re-
sursları gözlədilmişdi...  Lakin ötən
25 il təsdiq, həm də sübut  etdi ki,
resurslara doğru gediləndə onlar in-
sanların ehtiyacına son qoya, təmi-
natına çevrilə bilir. Bunu isə yalnız
işıqlı zəka sahibləri reallaşdıra bilirlər.
Muxtar respublikamızın enerji re-
sursları da məhz belə nurlu zəka ilə
işıqlandırıldı. Elə işıqlandırıldı ki,
bu böyük diyarı çıraq işığından  enerji
ixracatçısına çevirdi.

Mətanət MƏMMƏDOVA

Çıraq işığından elektrik enerjisi ixracatçısına

Buna ötən 25 ildə işıqlı zəka sayəsində nail olmuşuq

…Hörmətli Prezidentimiz Heydər Əliyevin İran İslam
Respublikasının rəhbərləri ilə apardığı danışıqlar nəticəsində
10 oktyabrdan başlayaraq İrandan 30 meqavat gücündə
elektrik enerjisi alınır. Prezidentimizin köməyi sayəsində
alınan enerjinin pulu ödənilir. Elektrik təsərrüfatının və-
ziyyətinə gəlincə, bu sahədə çətinliklər çoxdur... Artıq
maliyyə vəziyyəti ilə üzləşdiyimizə görə avadanlıq alınıb
gətirilməsində böyük çətinliklər yaranıb. İndi muxtar res-
publika İrandan 30 meqavat, Türkiyədən 40 meqavat,
“Araz” SES-dən isə 10 meqavat, cəmi 80 meqavat enerji

alır. Muxtar respublikanın qış aylarında  elektrik enerjisinə olan tələbatı
130-140 meqavatdır.  Gərgin vəziyyətdən çıxmaq üçün qış mövsümünün
axırınadək elektrik enerjisinin verilişi üçün yeni rejim, iş qrafiki müəyyən
edilmişdir. Muxtar respublikanın rayon, şəhər, qəsəbə və kəndlərinə
həmin qrafik üzrə enerji verilir. Bəzi yerlərə, zəruri sayılan obyektlərə
enerji fasiləsiz verilir...

“Şərq qapısı” qəzeti

6 dekabr 1995-ci il

Qış ehtiyatlarına qayğı
    Məlum hadisələr hesabına bir ilə yaxındır ki, Er-
mənistan ərazisindən keçib  Naxçıvana gələn halalca
işığımızdan məhrum olmuşuq. Bu müddətdə ancaq
Araz Su Elektrik Stansiyasında istehsal edilən 20-
25 meqavat elektrik enerjisinin  ümidinə qalmışdıq.
Kənd lərimizin əksəriyyəti elektrik işığından tamamilə
məhrum  olmuşdu. Naxçıvan şəhərinin evlərinə,
idarə və müəssisələrinə növbə ilə 6-8 saatdan çox
işıq verilmir...
    Qonşu İran  bu ağır günümüzdə bizə yardım əlini
uzadaraq 30 meqavat enerji verdi və böhranı nisbətən
aradan qaldırdı...
    Düzdür, hazırda muxtar respublikamızda 50-55
meqavatdan çox enerji yoxdur, gündəlik tələbatımız
isə  150 meqavatdır. Ancaq enerji sarıdan ümidsizliyə
qapılmağa haqqımız yoxdur. Başbaşı  stansiyası ya-
xınlığında tikilib istifadəyə verilmiş istilik elektrik
stansiyasında da  iki turbin quraşdırılıb. Bu turbinlərin

gücündən tam istifadə edilsə, gündə
30 meqavat enerji ala bilərik. Ancaq
turbinlərin fasiləsiz işləməsi üçün sut-
kada 240 ton dizel yanacağı tələb
olunur. Dəmir yolunun işləmədiyi indiki
vaxtda bu qədər yanacağı əldə etmək
çox çətindir. Ancaq oxuculara deyə bi-
lərik ki, ən geci yanvar ayının axırınadək
Türkiyədən Naxçıvana çəkilən 90 ki-
lometr uzunluğunda yeni elektrik xətti
istifadəyə veriləcəkdir. İndi bu obyektdə son işlər
gedir. 
    Bəli, neçə aylardan bəri narahatçılıq doğuran enerji
çatışmazlığı yaxın günlərdə aradan qaldırılacaqdır. El
arasında məsəl var, deyərlər: – yetim yaza çıxar, pislik
qışa qalar.

“Şərq qapısı” qəzeti

6 yanvar 1993-cü il 

...Pislik qışa qalar
Naxçıvan dünən 

və bu gün    Yazıma Azərbaycan Respublikasının Prezidenti cənab İlham Əliyevin
fikirləri ilə başlayıram. Çünki bu dəyərli fikirlər Naxçıvanın 30 il əvvəlki
mənzərəsini gözlər önündə olduğu kimi canlandırır: “Mənim yadımdadır,
1990-cı illərin əvvəllərində atamın yanına gələrkən qaranlıq içində ya-
şayırdıq, biz özümüzü şam işığı ilə təmin edirdik. Ulu öndər Heydər
Əliyev iş kabinetində neft lampasının işığında işləyirdi. Yəni biz
o günləri yaxşı xatırlayırıq...”.



3

    Nazirlər Kabinetinin 7 noyabr tarixli Qərarı ilə
“Koronavirus infeksiyası ilə  mübarizə tədbirlərində
iştirak edən tibb işçilərinin əməkhaqlarına müddətli
əlavənin  müəyyən edilməsi haqqında” Naxçıvan
Muxtar Respublikası Nazirlər Kabinetinin  2020-ci
il 21 avqust tarixli  145 nömrəli Qərarında dəyişiklik
edilmişdir. 
    20 noyabr tarixli Qərara əsasən “İstehsalatda
bədbəxt hadisələr  və peşə xəstəlikləri  nəticəsində
peşə əmək qabiliyyətinin itirilməsi hallarından
icbari sığorta üzrə birdəfəlik sığorta ödənişi  məb-
ləğinin hesablanması Qaydası”nın 2.1.1-ci yarım-
bəndində dəyişiklik edilərək sığortaolunanın əlilliyi
ilə bağlı ifadə dəqiqləşdirilmişdir. 
    Həmin tarixdə qəbul edilmiş 195 nömrəli
Qərarla “Avtomobil nəqliyyatı ilə sərnişin və baqaj
daşınması Qaydaları”nda və “Avtomobil nəqliyyatı
ilə yüklərin daşınması Qaydaları”nda dəyişiklik
edilmişdir. Dəyişikliyə uyğun olaraq daşıyıcı an-
layışının hüquqi məzmunu dəqiqləşdirilmiş, yalnız
daşınma müqaviləsi və ya digər qanuni əsaslarla
haqq müqabilində sərnişindaşımalarını yerinə ye-
tirən, mülkiyyət, icarə və ya istifadə  hüququ ilə
nəqliyyat vasitələrinə malik olan şəxslərin müvafiq
fəaliyyəti həyata keçirməsi müəyyən edilmişdir. 
    Naxçıvan Muxtar Respublikası Nazirlər Kabi-
netinin “Naxçıvan Muxtar Respublikasında  qey-
ri-hökumət təşkilatları tərəfindən  mədəniyyət sa-
həsində  keçirilən tədbirlərin dövlət maliyyələşdi-
rilməsi Qaydası”nın təsdiqi barədə” 2014-cü il 15
sentyabr tarixli 85 nömrəli, “Sərgi, qastrol səfərləri,

bərpa işləri, təqdimat, beynəlxalq mədəniyyət  təd-
birlərinin keçirilməsi ilə əlaqədar mədəni sərvətlərin
Naxçıvan Muxtar Respublikasından müvəqqəti ixracı
Qaydası”nın təsdiq edilməsi haqqında” 2014-cü il
8 oktyabr tarixli 93 nömrəli və “Mədəni  sərvətlərin
idxalı, ixracı və Naxçıvan Muxtar Respublikasından
tranzitlə keçirilməsi Qaydası”nın təsdiq edilməsi
haqqında” 2014-cü il  8 oktyabr tarixli  94 nömrəli
qərarlarında  dəyişiklik edilmişdir. 
    Bundan başqa, Naxçıvan Muxtar Respublika-
sında Turizm Reyestrinin aparılma Qaydası”nın
təsdiq edilməsi barədə Qərar qəbul edilmişdir.
Qərara əsasən reyestr turizm sənayesinə dair mə-
lumatların vahid mənbədə toplanılması, emalı,
axtarışı, təhlili və ötürülməsi, turizm məhsullarının
və xidmətlərinin keyfiyyətinin yüksəldilməsi  məq-
sədilə aparılır.  
     Həmçinin “Naxçıvan Muxtar Respublikasında
ərazilərin zonalaşdırılması, tikintinin  növü və miqyası
ilə bağlı  müfəssəl Qaydaları”nın təsdiq edilməsi
haqqında Qərar qəbul edilmişdir. Bu Qaydalar  Nax-
çıvan Muxtar Respublikasında şəhər və digər yaşayış
məntəqələrinin ərazisi və ərazi hissələri  üçün nəzərdə
tutulan baş və müfəssəl planlarda şəhərsalma məq-
sədləri baxımından  tikintilərin  növü və miqyası ilə
bağlı torpaqlardan  istifadəsi təsbit edilmiş  ərazilərin
zonalaşdırılması  qaydalarını müəyyən  edir. 
     Qəbul olunan normativ-hüquqi aktların tam mətni
ilə Naxçıvan Muxtar Respublikasının Hüquqi Aktların
Dövlət Reyestrində (www.huquqiaktlar.nakhchivan.az)
tanış olmaq mümkündür.

Naxçıvan Muxtar Respublikası Nazirlər Kabinetinin
mətbuat xidmətinin məlumatı

    Naxçıvan Muxtar Respublikası
Ali Məclisi Sədrinin tapşırığına
əsasən muxtar respublikanın sə-
hiyyə sistemi üçün alınmış müasir
tibbi avadanlıqların bir hissəsi
Naxçıvan Qarnizonu Mərkəzi Hos-
pitalına təqdim olunub.  
     Təqdimat mərasimində Naxçıvan
Muxtar Respublikasının Səhiyyə
 naziri Niyazi Novruzov qeyd edib ki,
muxtar respublikanın bütün bölgələrində
yeni tibb müəssisələrinin istifadəyə ve-
rilməsi, onların ən müasir tibbi avadan-
lıqlarla təmin olunması imkan verir ki,
əhaliyə göstərilən səhiyyə xidmətinin
keyfiyyəti daha da yüksəldilsin. Nazir
bildirib ki, Naxçıvan Muxtar Respublikası
Ali Məclisi Sədrinin tapşırığına əsasən
Naxçıvan Qarnizonu Mərkəzi Hospitalına
təqdim edilən müasir tibbi avadanlıqlar
da hərbi qulluqçuların tibbi müayinə və
müalicəsinin vaxtında və keyfiyyətlə
aparılmasında mühüm rol oynayacaq.
    Əlahiddə Ümumqoşun Ordu ko-
mandanı, general-polkovnik Kərəm
Mustafayev yeni avadanlıqların təqdim
olunmasına, yaradılan şəraitə görə Nax-
çıvan Muxtar Respublikası Ali Məclisinin
Sədrinə minnətdarlıq edib.
    Sonra yeni avadanlıqlara baxış olub.
Bir stomatoloji kreslo, bir elektrosorucu,

2 ambu, 2 çarpayıbaşı kardiomonitor,
3 funksional çarpayı, 1 süni tənəffüs
aparatı, 2 oksigen konsentratoru, 2 in-
fuziya pompası, 2 injeksiya pompası,
4 tibbi ştativ, 4 orta ölçüdə biks,
1 quru hava sterilizatoru, 1 hemometr
sali, 1 pançenkov aparatı, 1 inqalyator,
1 UVC, 1 UZT, 1 parafin qazanı,
4 şüşə masa, 2 dəmir masa, 2 plastik
masa, 1 dəmir şkaf Naxçıvan Qarnizonu
Mərkəzi Hospitalına təqdim edilib.
    Qeyd edək ki, ağciyərin və ürəyin
fəaliyyətinin bərpasında, tənəffüs funk-
siyasının pozulması zamanı ağciyərlərə
oksigen verilməsində, fizioterapevtik
və tənəffüs yolları xəstəliklərində,
böyrəklərin fəaliyyətinin bərpasında
və digər xəstəliklərdə istifadə olunacaq
yeni avadanlıqlar bu sahədə tət  biq
edilən ən müasir texnologiyaya əsas-
lanır.

Xəbərlər şöbəsi

Naxçıvan Qarnizonu Mərkəzi Hospitalına
tibbi avadanlıqlar verilib

     O, əsərləri sevilə-se-
vilə oxunan, dillər əzbəri
olan, özünə ürəklərdə yer
tapan bir sənətkardır. Sa-
hilsiz ümmana bənzəyir
yaradıcılığı. Ana təbiətin
gözəlliklərinə, doğma Və-
təninin dağına, daşına,
torpağına, dərdinə, əza-
bına həsr etdiyi ahəngdar
dil, təsvir və ifadə vasi-
tələri ilə zəngin şeirləri,
poemaları qəlbimizdə ya-
şayır. Nizamili, Füzulili, Sabirli keçmişi ilə vətəndaş,
xəlqi, bəşəri şair kimi tanınıb. Zəngin və çoxşaxəli ya-
radıcılığı ilə milli ədəbiyyatımızda öz sözünü deyib.
O, Vətən şairi, Araz şairidir, o, Məmməd Arazdır. Hələ
sovetlər dövründə çoxlarının cəsarət edə bilmədiyi par-
çalanmış Azərbaycanın yanğılı səsini, xalqımızın tale-
yüklü məsələlərini özünəməxsus sənətkar üslubu, ən
başlıcası isə vətəndaş yanğısı ilə qələmə alıb Məmməd
Araz. Qələminin qüdrəti ilə mənalandırılan, qanadlanan
hədsiz Vətən sevgisini oxuyan hər kəsin qəlbində bir
“Vətən nəğməsi”nə çevrilib. Sizcə də Məmməd Araz
yaradıcılığı başdan-başa bir “Vətən nəğməsi” deyilmi?
O nəğmə ki ürəklə yazılıb, o nəğmə ki oxuduqca yenə
oxumaq, Vətənin daşına, qayasına, torpağına qarışmaq
istəyirsən. Şairin ədəbi qəhrəmanına oxşamağa çalışırsan.
Vətəni daha yaxşı tanıyır və onun sevdalısı olursan.
Bu da böyük şairin xalqının, Vətəninin, torpağının vur-
ğunu olmasından irəli gəlirdi. Vətən, torpaq, yurd
sevgisi Məmməd Araz qələmində poetik və orijinal
şeir dilinə çevrilir. O, oxucunu Vətənini sevdiyinə inan-
dırmağa çalışmır, o, inamla danışır, qəlbindəki vətən-
sevərlik hisslərini səmimiyyətlə qələmə alır. Ona görə
də onun böyük təsir gücünə malik, xəlqilikdən doğan
dəyərli sənət əsərləri bu gün də yaşayır, öz aktuallığını
qoruyub saxlayır. Məmməd Arazın “Vətən mənə oğul
desə” şeirindəki “Vətən mənə oğul desə nə dərdim,
Mamır olub qayasında bitərdim” misraları bu gün də
hər bir vətənpərvər azərbaycanlının qəlbinə və düşün-
cəsinə hakim kəsilən dəyərli cümlələrdir. Şair Vətən
qayaları, Vətən daşları silsiləsindən olan “İnsan qayalar”
şeirində “Vətən daşı olmayandan olmaz ölkə vətəndaşı”
deməklə hamını Vətənini tanımağa, onun daşına,
qayasına bələd olmağa və həqiqi vətəndaş olmağa
səsləyir. Şair vətəndaşlıq hisslərini adi daşın, qayanın
dili ilə poetik əlvanlıq və gözəlliklə ifadə edir. Vətənin
qayası, daşı, mamırı da onun şeirində insaniləşir, dil
açıb danışır. Onunla Vətənimizi daha yaxşı tanıyır,
onun keçmişi və bu günü ilə bağlı daha real, təbii,
aydın görür, Vətənin böyüklüyünü, gözəlliyini daha
yaxşı dərk edirik. Vətəndaş şair Vətənimizi bütöv, xal-
qımızı isə həmişə bir görmək istəyirdi. O, “Məndən
ötdü, qardaşıma dəydi” şeirində “sənin”, “mənim”,
“haralısan?” mənafeyi, qütbləşməsi, özgələşməsi ilə
Vətənin parçalanmasını, xalqın hissə-hissə bölünməsini
ürək yanğısı ilə qələmə alır. Şair deyir ki, hamıdan ötrü
bir böyük “Mən” olmalıdır. Bu da Vətəndir. Şair yazır:
     Səndən ötən mənə dəydi,
     Məndən ötən sənə dəydi.
     Səndən, məndən ötən zərbə
     Vətən, Vətən, sənə dəydi...
     Beləliklə, şair öz xalqına Vətənin layiqli vətəndaşı
olmağı, onlara vətənpərvərlik ideyalarına sadiq qalmağı,
Vətəni yadellilərdən qorumağı, torpaq yolunda candan
keçməyə hazır olmağı tövsiyə edir. Vətənimizə, xalqı-
mızın qəlbinə vurulan yaraları necə unuda bilərdik,
əziz şairimiz? Müqəddəs Qarabağ torpaqlarını mənfur
düşməndən qorumağa yollanan “Biləklərində Kür

gəzdirən oğullar” məhz Məmməd Arazın “Vətən daşı
olmayandan olmaz ölkə vətəndaşı” kimi misralarını
başları üzərində bayrağa çevirmişdilər. Son 30 ildə
bədnam qonşularımızın taladığı qədim torpaqlarımız
uğrunda müharibələrdə Məmməd Araz şeirləri əsgər-
lərimizə ruh verib, onları qəhrəmanlığa, qələbəyə ruh-
landırıb. 90-cı illərin əvvəllərində “Ayağa dur, Azər-
baycan” şeiri milli azadlıq himninə çevrilib:
    Nə yatmısan, qoca vulkan, səninləyəm!
    Ayağa dur, Azərbaycan, səninləyəm!
    Səndən qeyri biz hər şeyi bölə billik!
    Səndən qeyri biz hamımız ölə billik!..
    Haqq yolunu ayağına dolaq elə,

     Bayrağını Xəzər boyda bayraq elə.
     Enməzliyə qalxmış olan bayrağını!
     Azərbaycan, Azərbaycan, Azərbaycan bayrağını!
     Bu məşhur şeir vətəndaşlıq duyğularının, xalqa,
Vətənə məhəbbətin, düşmənə nifrətin tərənnümüdür.
Bu görkəmli şairin Azərbaycanımızın ürəyi sayılan,
əzəli torpağımız Qarabağın başına gətirilən oyunlardan,
nankor qonşunun torpaqlarımızı işğal etdikdən sonra
Azərbaycanı, onun cəsur övladlarını mübarizəyə, qə-
ləbəyə səsləyişidir, həqiqi vətəndaşın çağırışı, harayıdır.
Ona görə də dillər əzbəri olub, ürəklərə yol tapıbdır
bu şeir. “Bu millətin dərdi-səri”, “Ulu şahım, qılıncına
söykənim”, “Sənə inanıram”, “Yaşamağa nə var ki!”,
“Əsgər oğul”, “Söznən zarafat eyləmə”, “Qoşul mənə,
gedək dedin” və digər şeirləri də xalqımızın milli
ruhunu yüksəldən, mübarizəyə səsləyən şeirlər silsilə-
sindəndir. 1992-ci il iyunun 3-də yazdığı “Bu millətin
dərdi-səri” şeiri xalqımızın keçirdiyi iztirabların, dər-
di-sərin açıqca nümayişidir.  
     Tanrım, məni tuş eləmə satqına, tuş,
     O, milləti şöhrətinə girov qoymuş.
     Heç görmədim qan tökəni qannan doymuş,
     Bu millətin dərdi-səri min şaxəli…
     Bu misralar, buna bənzər digər şeirlər torpaqlarımızın
müdafiəsində Azərbaycan oğullarına hava qədər, su
qədər gərək oldu. Şair, hətta ön cəbhədə əsgərlərimiz
qarşısında çıxış etməkdən, onlarla görüşdən də çəkin-
məmişdir. “Vətən əsgəri adını şərəflə daşımaq hər igid
əsgərin ən ülvi arzusu olmalıdır”, – deyən Məmməd
Araz yazır:
     Əsgər nə istəyir? –
     Bir təzə nəğmə –
     Nəğməsiz darıxır əsgər tüfəngi.
     Bir əsgər qəlbində qopan zümzümə
     Bir Vətən daşını isidəcəkdir.
     Rahat uyu məzarında, görkəmli şairimiz. Azərbaycan
əsgəri sənin də hər zaman bütöv görmək istədiyin Və-
tənimizi vəhşi işğalçılardan xilas etdi, 30 ilin nisgilinə,
həsrətinə son qoyuldu. Əsgərlərimiz yurdumuza, xal-
qımıza, dövlətimizə, xalqımız isə əsgərlərimizə, döv-
lətimizə söykəndi. Ən çətin məqamda sənin də arzula-
dığın kimi, “hər anımız Vətən!” – dedi, “qılıncımız,
qalxanımız Vətən!” – dedi. Biz qalib gəldik. Yurdumuz
yağılardan təmizləndi, müqəddəs torpaqlarımız – Şuşa,
Ağdam, Kəlbəcər və digər torpaqlarımız geri qayıtdı,
bu gün üçrəngli bayrağımız əzəli torpaqlarımızda, Xu-
dafərin körpüsü üzərində əbədi dalğalanır. Artıq Azər-
baycan həqiqətlərinin qan yaddaşı, xalqımızın mübarizə,
döyüş rəmzi olan Araz çayı da dərdli deyil, Araza üç-
rəngli bayrağımız dostluq edir, Araz gülür. Sənin də
ruhun şad olsun, böyük şairimiz. 
     Artıq 16 ildir ki, ürəklərdə yaşayırsan, Məmməd
Araz. Ədəbiyyatımızın “Xan çinarı”, həm güldürən,
həm ağladan söz dünyanla oxucularını da bu dünyanın
əbədi qonaqlarına çevirmisən. Çünki sənin yaradıcılığın
Vətənin özü kimi əbədi və  ölməzdir.

- Güntac ŞAHMƏMMƏDLİ 

Vətən sevdalısı, vətəndaş şair

    Naxçıvan Dövlət Universitetində İq-
dır Universiteti rektorunun başçılıq
etdiyi nümayəndə heyəti ilə görüş olub.
Görüşdə Naxçıvan Dövlət Universite-
tinin rektoru, dosent Elbrus İsayev,
İqdır Universitetinin rektoru, professor
Mehmek Hakkı Alma, rektor köməkçisi
və Fənn ədəbiyyat fakültəsinin dekanı,
professor İbrahim Demirtaş, Ziraət fa-
kültəsinin dekanı, professor Veli Uygur,
İnşaat və texniki şöbə müdiri Nedim
Duman iştirak ediblər.  
    Rektor qonaqları salamlayaraq ali
təhsil ocağının malik olduğu imkanlar,
fakültələr, tədris edilən ixtisaslar və
beynəlxalq əlaqələr haqqında geniş mə-
lumat verib. Xalqımızın qazandığı tarixi
Qələbədə qardaş ölkənin də siyasi-mə-
nəvi dəstəyini yüksək qiymətləndirən
rektor ölkələrarası münasibətləri birgə
qardaşlığın ən yüksək nümunəsi kimi
dəyərləndirib. Universitetə qəbul olan
əcnəbi tələbələrin siyahısında türkiyəli
tələbələrin daha çox üstünlük təşkil et-
diyini qeyd edən rektor bunun səbəbini
dil, din birliyi, ortaq adət-ənənələrə
sahib olmağımızla əlaqələndirib. 
    İqdır Universitetinin rektoru, pro-
fessor Mehmek Hakkı Alma da, öz
növbəsində, mənfur düşmən üzərində
qələbəmiz münasibətilə təbriklərini çat-
dırıb. Qeyd olunub ki, bu qələbə təkcə
azərbaycanlıların deyil, bütün Türk
dünyasının qələbəsidir. 
    Görüşdə elm-təhsil sahələrində ortaq

layihələr reallaşdırmaq, birgə elmi araş-
dırmalar apararaq nəşrlər hazırlamaq,
elmi konfrans və simpoziumlar, top-
lantılar təşkil etmək, tələbə-müəllim
mübadiləsini genişləndirmək, müxtəlif
idman növləri üzrə universitetlərarası
yarışlar keçirmək məsələləri müzakirə
edilib.
    Sonra Tibb fakültəsində olan qo-
naqlara məlumat verilib ki, 2019-cu
ildə yenidən qurularaq istifadəyə verilən
fakültə yüksək maddi-texniki baza ilə
zənginləşdirilib. Tələbələrin bu ixtisas
üzrə həm nəzəri, həm də təcrübi dərsləri
keçmələri üçün burada hər cür şərait
yaradılıb. Bunun nəticəsində fakültədə
təhsil almağa əcnəbi vətəndaşlar ara-
sında da maraq artıb. Bu il fakültəyə
qəbul olan 336 xarici tələbədən 260-ı
Türkiyə Respublikasındandır. 
    Laboratoriyalarda olan qonaqlar Fi-
toterapiya və apiterapiya sahəsində
Naxçıvan Dövlət Universiteti ilə gələcək
əməkdaşlıq perspektivləri və ortaq la-
yihələrlə bağlı müzakirələr aparıblar. 
    Universitetin xəstəxanasına gələn
qonaqlar buradakı şəraitdən, yaradılan
imkanlardan məmnunluqlarını ifadə
ediblər. Baytarlıq təbabəti ixtisasının
müasir tədris binasında olan qonaqlara
məlumat verilib ki, bu ixtisas üçün ay-
rıca binanın mövcudluğu göstərilən
dövlət dəstəyinin  təzahürüdür. Pedaqoji
fakültənin nəzdində fəaliyyət göstərən
Texnologiya Mərkəzində – Toxuma və
tikiş kabinəsi, Xalçaçılıq, Kulinariya
Mərkəzi, Ağac emalı və metalkəsmə
emalatxanasındakı müasir tədris im-
kanları, həmçinin fakültədə yeni yara-
dılan Atıcılıq Mərkəzi ilə tanış olan
qonaqlar universitetdəki imkanlardan
məmnunluq duyublar.  

Səadət ƏLİyeVA

İqdır Universitetinin nümayəndə heyəti
Naxçıvan Dövlət Universitetində olub

    “Naxçıvan” Universitetində
“Azərbaycanda bank sektoru:
problemlər və onların həlli yol-
ları” mövzusunda  elmi-praktik
konfrans keçirilib.
    Konfransı  giriş sözü ilə “Nax-
çıvan” Universitetinin Tədris və
tərbiyə işləri üzrə prorektoru, iq-
tisad üzrə fəlsəfə doktoru Hüseyn
Bağırsoylu açaraq bildirib ki, dünyadakı
mürəkkəb iqtisadi şəraitdə bankların
verdiyi qərarlar cəmiyyət tərəfindən
maraqla izlənilir, iqtisadi mənafelərin
qorunması baxımından bu vacib insti-
tusional qurumlar qarşısında mühüm
məsuliyyət yaranır.
    Tədbirdə Azərbaycan Respublikası
Mərkəzi Bankın Naxçıvan Muxtar Res-

publikası İdarəsinin əməkdaşı Azər Sə-
fərov, İdarəetmə kafedrasının müəllimi
Murad Sevdimalıyev  və  universitetin
Mühasibat uçotu və audit ixtisası üzrə
III kurs tələbəsi Səma İsmayılova çıxış
ediblər.
    Sonda konfrans iştirakçılarının su-
alları cavablandırılıb.

Seyfur HAcıMuRADOV

Elmi-praktik konfrans keçirilib

    “Naxçıvan” Universitetinin əməkdaşları Nyu-Yorkda keçirilən
“Fənlərarası tədqiqat və təcrübələrin inkişaf tendensiyaları” adlı
onlayn beynəlxalq konfransda iştirak ediblər.
    Onlayn konfransda “Naxçıvan” Universitetini Riyaziyyat və informatika
kafedrasının müəllimləri Səbinə Mahmudova, İlham Süleymanov, Nazlı
Əjdərova və İqtisadiyyat kafedrasının müəllimi Rifat Mahmudov təmsil
ediblər.
    Konfransda Səbinə Mahmudovanın, İlham Süleymanovun, Nazlı Əj-
dərovanın “Wi Max şəbəkəsinin arxitekturası” mövzusunda, Rifat Mah-
mudovun isə “Naxçıvan Muxtar Respublikasının sosial-iqtisadi inkişafında
əhaliyə xidmət müəssisələrinin rolu” mövzusunda  çıxışları olub.
    Konfransın sonunda  tədbir iştirakçıları sertifikatlara layiq görülüblər.

Seyfur HAcıMuRADOV

ali təhsil ocağının əməkdaşları
beynəlxalq konfransda iştirak ediblər

İtmişdir
Şərur rayonu, Danyeri kənd sakini Məmmədova Ta-

hirə İsmayıl qızının adına olan JN-372 inventar nömrəli,
10200078 kodlu torpağa mülkiyyət hüququna dair dövlət
aktı itdiyindən etibarsız sayılır.

***
Şərur rayonu, Danyeri kənd sakini Məmmədov Tofiq

Əkbər oğlunun adına olan JN-370 inventar nömrəli,
10200078 kodlu torpağa mülkiyyət hüququna dair dövlət
aktı itdiyindən etibarsız sayılır.

***
Şərur rayonu, Danyeri kənd sakini Məmmədov Kamal

Əkbər oğlunun adına olan JN-371 inventar nömrəli,
10200078 kodlu torpağa mülkiyyət hüququna dair dövlət
aktı itdiyindən etibarsız sayılır.

    Həmişə Laçının adı gələndə ya-
dıma illər öncə doğma yurdumuz
Naxçıvanda səfərdə olan, “Ay aman,
çəkirik torpaq həsrəti, Uca dağlar,
sərin su, yaylaq həsrəti” sətirlərinin
müəllifi və ifaçısı mərhum Məhəbbət
Kazımovun haqqında yazılan bu
misralar düşür:
    Həmin səfər çərçivəsində yolu
Batabat yaylağına düşən müğənni
oraya çatanda gözlərinə inanmır,
ona elə gəlir ki, bura doğulduğu
Laçının Çorman kəndidir. Deyir ki,
buradakı xınalı daşlar elə bil ki, Ko-
tan qayasından qopub gəlib. Xatirinə
şair dostu Əli Mahmudun bir gə-
raylısı düşür və onu pıçıldayanda
hamı kövrəlir:

    Ətəyində cığırınam,
    Vurğununam, fağırınam,
    Dərdi səndən ağırınam,
    O günləri mənə yetir.

    Səndə yazım, qışım qalıb,
    Sevgisində naşım qalıb,
    Düz on səkkiz yaşım qalıb,
    O günləri mənə qaytar…

    Neçə-neçə illərin, neçə-neçə in-
sanların həsrəti, 18, 20 yaşı, yarımçıq
həyatları Laçın dağlarında, torpağında
qalmışdı. Neçə illərdir, gözü yolda,
qulağı səsdə idi doğma yurdun. Laçın
da qəriblikdə, əsarətdə qalmışdı. İl-
lərdir, öz doğmalarının yolunu göz-
ləyir, isti nəfəsini arzulayırdı. Başına
od ələnir, zirvəsində ildırımlar çax-
naşırdı. İllərdir, nə payızı payız idi,
nə də ki yazı yaz Laçının. Ta ki bu
günlərə kimi. Həmin gün gəlib çatıb.
Azərbaycan oğullarının azad etdikləri
rayonların siyahısına Laçının da adı
yazılacaq artıq. Əziz Laçın, biz qa-
yıdırıq. İlmə-ilmə, söz-söz, misra-
misra, addım-addım, bütöv bir yum-
ruq olub, güclənib qayıdırıq, – dedilər. 
    Bu yurd yerinə gedən yolun kə-
narındakı “Laçın” yazılan lövhəyə
baxıb köks ötürməyəcəyik daha.
Qürurla “bu gün Laçına gedirik”
deyəcəyik. Artıq o lövhələr ürək
yanğısı ilə baxıb gözlərimizin uzaq-
lara dikiləcəyi bir yazı deyil, Vətən
torpağına gedən yoldur. O yol ki
onu yenidən yürümək üçün neçə-
neçə igidlər öz canından, qanından
keçdi. Otuz il siyasət masasında,
44 gün döyüşlərdə yuxusuz gecələr
keçirildi. Bu gün isə şəhidlərimizin
ruhu şaddır. Yuxusuz, gərgin gecələr
keçirən, hər günü bir əsrə bərabər
olan liderimizin gözlərində qürur
var. Çünki biz düşməni məhv etdik,
diz çökdü onlar ordumuzun, Ali Baş
Komandanımızın, xalqımızın qar-
şısında. Və 28 ildir ki, Azərbaycanın
59 şəhər və rayonunda, o cümlədən
Ağcabədi rayonunun Taxtakörpü
ərazisində 84 obada məcburi köçkün
həyatı yaşayan 74 min nəfərdən çox
laçınlı tarixi torpağına geri qayıdır.
Əbədi olaraq. 
    Laçında eramızdan əvvəl II-I min -
illikdən başlayan məskunlaşmanın
tarixi buranın qədim Azərbaycan
yurdu olduğunu bir daha təsdiq edir.
Rayonun Mirik kəndi ərazisindəki
Qaranlıq kaha, Bayqara mağaraları,
Hoçaz kəndindəki mağara-məbəd
bu qədim tarixin nişanələridir. Ma-
raqlı məqam ondan ibarətdir ki, Qo-

bustan və Gəmiqayadan sonra məhz
Laçın ərazisində qədim qaya təsvir-
ləri, daş üzərində süjet xarakterli
oymalar aşkara çıxarılıb. Bütün bun-
lar isə, təbii ki, protoazərbaycanlıların
qədim tarixə söykənən mədəni inki-
şafının müxtəlif bölgələrimizdə mey-
dana çıxan ortaq təzahürləridir. 
    Çar Rusiyası dövründən başla-
yaraq 1930-cu ildə müstəqil inzibati
rayon kimi təşkil olunana qədər Qa-
rabağ xanlığı və Zəngəzur qəzasına
daxil olmuş bu ərazinin ilk adı türk
Abdal tayfasının adından götürülüb.
    1924-cü ilə qədər indiki Laçın
rayonu məhz “Abdallar” adlanıb.
1924-cü ildən şəhər statusu alan La-
çın şəhəri 1930-cu ildən rayon mər-
kəzinə çevrilib. Şəhərin adı görkəmli
Azərbaycan yazıçısı Tağı Şahbazi
Simurq tərəfindən yaxınlıqdakı dağın
adına uyğun olaraq Laçın adlandı-
rılıb. “Laçın” sözü “məğrurluq” mə-
nasını bildirir.
    Lakin, çox təəssüf ki, bu qədim
yurd yerimizdə xalqımıza məxsus
Ağoğlan məbədi (IX əsr), Dəmirovlu
pir məbədi ( XI əsr), Cicimli kən-
dində Malik Əjdər türbəsi (XII əsr),
Kar günbəz türbəsi (XVII), Soltanlar
kəndində Həmzə Soltan sarayı (1761-ci
il), Quşçu kəndində pir (XII-XIII
əsrlər), Uşaq qalası (XV əsr), Şəlvə
kəndində məbəd, Mirik kəndi əra-
zisində qala (XV əsr), Qaranlıq kaha,
Bayqara mağaraları, Zeyvə kəndində
Soltanbaba türbəsi, Güləbird kən-
dində Sultanbud məbədi, Minkənd
kəndində Alban kilsəsi, X-XIX əsr-
lərə aid ikitağlı və birtağlı körpülər,
Seyidlər kəndində birtağlı körpü
(XIX əsr), Pircahan körpüsü, orta
əsrlərə aid sənduqə, qoç və at abi-
dələri, Dəmir və Tunc dövrlərinə
aid kurqanlar, qəbiristanlıqlar və
onlarla digər məbədlər erməni vəh-
şiliyinin qurbanına çevrilib. Rayon-
dakı tarixi, mədəni və dini abidələrin
bir çoxu dağıdılıb, bir çoxu isə er-
məniləşdirilib.
    Laçın həm də zəngin təbii sər-
vətlərə və əsrarəngiz gözəlliyə malik
qədim Azərbaycan torpağıdır. Ra-
yonun şərqində Qarabağ silsiləsinin
cənub-qərb yamacları, şimalında
Mıxtökən silsiləsi uzanır. Cənub-
qərb hissəsini Qarabağ yaylası tutur.
Ən yüksək dağ zirvəsi olan Qızıl-
boğazın hündürlüyü 3594 metrdir.
Bol su ehtiyatlarına malik rayonun
ərazisindən axan Şəlvə və Minkənd
çayları birləşərək Həkəri çayını
(uzunluğu 113 kilometr) yaradır ki,
bu çay da Araza qovuşur. Ərazisində
Turşsu, Qaladərəsi, Ağanus, Xır-
manlar, Tiqiq, Turş-tiqiq, Nurəddin,
Nağdalı, Hacıxanlı kimi müalicəvi
əhəmiyyətli bulaqlar, zəngin meşələr,
yaylaqlar var. 1961-ci ildə rayon
ərazisində nadir təbiət komplekslərini
qorumaq üçün yaradılan Laçın Döv-
lət Təbiət Yasaqlığı 20 min hektar,
1987-ci ildə yaradılan Qaragöl Döv-
lət Təbiət Qoruğu isə 240 hektar
ərazini əhatə edirdi. Bu qoruq və
yasaqlıqda bitki örtüyü, nadir fauna
növləri mövcud idi.
    Laçın rayonu üzrə 33 min 285
hektar meşə fondu torpaqları var
ki, bunun da meşə ilə örtülü sahəsi

26 min 647 hektardır. Meşələrdə
şam, palıd, vələs, göyrüş, ağcaqayın,
qaraağac, akasiya, qovaq, söyüd,
dəmirqara, armud ağacları üstünlük
təşkil edirdi. Rayonda Həkəri çayının
sağ sahilində və Zabux kəndində
400 yaşlı 2 Şərq çinarı, dövlət meşə
fondu torpaqlarında 1092 hektar sa-
həni əhatə edən zəngin meşələr var
idi. Buradakı nadir ağac növləri il-
lərdir, qırılaraq Ermənistana daşınır.
Ərazisindəki 3 civə (Narzanlı, Çil-
gəzçay, Sarıbulaq), əhəngdaşı, Qoçaz
mərmərləşmiş əhəngdaşı, mişardaşı
istehsalına yararlı 2 tuf (Ağoğlan,
Əhmədli), kərpic-kirəmit istehsalına
yararlı Novruzlu gil, həmçinin Quş-
çu pemza, Yuxarı Həkəriçay qum-
çınqıl qarışığı, əqiq, 2 əlvan bəzək
daşı, 3 vulkan külü və Minkənd
mineral su yataqları, müxtəlifrəngli
mərmər, kobalt, bazalt, civə, qızıl,
dəmir, uran, qranit yataqları 28 ildir
ki, dünya ictimaiyyətinin gözü qar-
şısında ermənilər tərəfindən talan
edilirdi. 
    Düz səkkiz ay bundan öncə bu
tarixi şəhər haqqında məqaləmdə
böyük bir ümid və inamla bu cüm-
lələri yazmışdım: “Ən çətin məqamda
belə, mübarizə əzmini itirməyən xal-
qımız yeri gələndə bütün dünyaya
sübut edib nə qədər güclü olduğunu.
Bu, dünən də belə idi, bu gün də be-
lədir, gələcəkdə də belə olacaq. Çünki
xalqımız böyük qələbələrdə imzası
olan bir xalqdır. Biz inanırıq ki, Ali
Baş Komandan cənab İlham Əliyevin
“Biz birlikdə güclüyük” şüarı bir
gün də Qarabağın azadlıq çağırışı
olacaq. Və həmin gün xalqımızın
bir an belə, düşünmədən canını Vətəni
üçün qurban verməyə hazır olan igid
oğullarının davamçılarının sayəsində
düşmənə layiqli cavab veriləcək.
Qarabağın azad olması yolunda Co-
cuq Mərcanlıdan, Talış yüksəkliyin-
dən başlayıb Qızılqaya zirvəsinə
doğru yol alan zəfər yürüşümüz tor-
paqlarımız azad olunana kimi davam
edəcək”.
    Bu gün çox qürurluyam ki, bir
neçə ay öncə yazdığım cümlələrdəki
arzularım – bütün azərbaycanlıların
ən böyük istəyi müzəffər Ali Baş
Komandanımızın siyasi gücü, rəşa-
dətli ordumuzun igidləri sayəsində
həqiqətə çevrildi. Mən və mənim
kimi yüzlərlə jurnalist də ən böyük
arzumuz olan qələbədən yazmaq şə-
rəfinə nail olduq. Ən böyük qürurum
isə 20 ildir ki, Vətən borcunu cəb-
hədə, səngərdə yerinə yetirən hərbçi
yoldaşı kimi şərəfli adı daşımağımdır.
Sevincliyəm, qürurluyam, ən əsası
isə minnətdaram igid oğullarımıza
ki, bir daha ürəyim yana-yana işğalda
inləyən torpaqlardan yazılar yazmalı
olmayacağam. Artıq bitdi yurd həsrəti
də, tapdaqda qalan torpaqlardan ya-
zılan yanıqlı yazılar da. 
    Nə az, nə çox, düz 14 il həyat
yoldaşımın xidməti vəzifəsilə bağlı
cəbhə bölgəsində yaşamışam. Ora-
dakı insanların Şuşa, Laçın, Kəlbəcər,
Qubadlı, Zəngilan deyə-deyə ya-
rımçıq bir həyat yaşamalarına, dün-
yadan köçmələrinə və hər səhər di-
namit döşənib partladılan binaların
göylərə sovrulan dumanına, atəşkəs
olmasına baxmayaraq, tez-tez öz
mənfurluğuna davam edən düşmənin
qarşısına sinəsini sipər edən oğulların
əbədiyyətə yüksəlməsinə şahidlik
etmişəm. Artıq o günlər arxada qalıb.
Ölkə Prezidenti, müzəffər Ali Baş
Komandan cənab İlham Əliyevin
tapşırığı ilə işğaldan azad olunmuş
torpaqlarda quruculuq işlərinə baş-
lanılmaqdadır. Arzu edirəm ki, o
torpaqlara qayıdacaq soydaşlarımızın
xoş günlərindən yazaq!

- Ramiyyə ƏKBƏROVA

Qələbənin adı – LaÇıN

Naxçıvan Muxtar Respublikası üzrə 30 noyabr
2020-ci il tarixə taxıl səpininin gedişinə dair 

məlumat hektarla

    Naxçıvan Dövlət və “Naxçıvan”
universitetlərinin Beynəlxalq mü-
nasibətlər ixtisasının 4-cü kurs tə-
ləbələri Dövlət Miqrasiya Xidmə-
tində istehsalat təcrübəsi  keçirlər.
    Dövlət Miqrasiya Xidməti tərə-
findən hazırlanan və təsdiq olunan
tədris proqramlarında xidmətin təc-
rübəli əməkdaşları tərəfindən tələ-
bələrə Naxçıvan Muxtar Respubli-
kasında uğurla həyata keçirilən döv-
lət miqrasiya siyasətinin xüsusiy-
yətləri barədə ətraflı məlumatlar

verilir. Miqrasiya sahəsində uçot
sisteminin tətbiqi və monitorinqin
həyata keçirilməsi mövzularında da
tələbələrə geniş məlumatlar verilir.
    Dərslər daha çox slayd və vi-
deoçarxlarla tədris olunur.   
    Təcrübə müddətində tələbələrin
Qanunsuz Miqrantların Saxlanılması
Mərkəzinin iş prinsipi və fəaliyyəti
ilə də tanışlığı həyata keçirilib.

Naxçıvan Muxtar Respublikası 

Dövlət Miqrasiya Xidmətinin

mətbuat xidməti

Tələbələr istehsalat təcrübəsi keçirlər

    Naxçıvan şəhər 15 nömrəli tam orta məktəbdə IX-XI sinif şagirdləri
arasında məktəblilərin muxtar respublika fənn olimpiadasının final mər-
hələsi keçirilib. 
    Qeyd edək ki, oktyabrın 24-də IX-XI siniflər üzrə məktəblilərin
muxtar respublika fənn olimpiada-
sının I – şəhər və rayon mərhələsi
keçirilib. Həmin şagirdlərdən 611-i
yüksək nəticə göstərərək final mər-
hələsində iştirak etmək hüququ qa-
zanıb. Muxtar respublika fənn olim-
piadası Azərbaycan dili və ədəbiyyat,
tarix, coğrafiya, riyaziyyat, fizika,
kimya, biologiya, informatika fənləri üzrə təşkil edilib. Olimpiadada
Təhsil Nazirliyinə birbaşa tabe məktəblərdən 139, Heydər Əliyev adına
Hərbi Liseydən 14, Naxçıvan şəhərindən 115, Şərur rayonundan 82, Or-
dubad rayonundan 72, Şahbuz rayonundan 46, Babək rayonundan 41,
Culfa rayonundan 52, Kəngərli rayonundan 37, Sədərək rayonundan isə
13 olmaqla, ümumilikdə, 611 şagird iştirak edib. 
    Hər sinif üzrə fənlərdən I, II və III yerin qalibləri təltif olunacaqlar.

Naxçıvan Muxtar Respublikası Təhsil

Nazirliyinin mətbuat xidməti

Fənn olimpiadasının final mərhələsi olub

    Naxçıvan Muxtar Respublikasının Gənclər Fondu tərəfindən start
verilmiş “Naxçıvan könüllülərinin birlik
həftəsi” çərçivəsində könüllülər “Könül-
lülük sərhəd tanımır!” devizi altında
xüsusi qayğıya ehtiyacı olan şəxsləri zi-
yarət ediblər. Könüllülər ahıl və xüsusi
qayğıya ehtiyacı olan vətəndaşlara hə-
diyyələr aparmaqla yanaşı, onların səh-

hətləri və qayğıları ilə də yaxından maraqlanıblar.
     Aksiyanın məqsədi könüllülərin tənha yaşayan yaşlı vətəndaşlara, sağlamlıq
imkanları məhdud şəxslərə hər zaman dəstək olduqlarını göstərməkdən və
cəmiyyət arasında könüllü yardımlaşmanın təbliğindən ibarət olub.

Xəbərlər şöbəsi

Könüllülərin növbəti humanist addımı

�
(

')�)���)�
��!������

)���)��
���)

���$��)�)�

��&�� ����
�� %'������!��� �	�� ���� ���
�� ���'����!��� 	��� ���� �
��
�� ����������!��� ��� ��	 ���
�� �������!��� �	�� ���� �
�

�� �'��'������!��� ��
� ���� ���	
�� %����"���!��� 
�� 	�� ��
	� �'�'�'����!��� ���� ��� �
�

� �� #$����&'�'�� �
� ��� 



�� #%����
� ����
�����������%�$"�)��)��	 ����� ����� ����

S/
№


